
Kon bo por rekonosé un hende ku a usa ecstasy? 
Un hende ku ta usa ecstasy por tin e siguiente síntomanan: 
 
l    E persona ta relahá i e no ta mustra preokupashon,  
l    E persona tin gana di aserká otro hende físikamente 
l    E persona ta yen di energia, hopi aktivo, sinti euforia i ta papia hopi 
l    Pupila di wowo ta grandi 
l    Ke baila i por keda baila durante hopi ora 

 
Un kantidat di uso haltu di  
ecstasy por kousa: 
l    Halusinashon 
l    Desorientashon 
l    Miedu/Angustia 
 
 
 
 
 
 
 
 
 
 
 

 
 
 

Pa traha un sita òf pa risibí informashon,  
bo por yama òf pasa na nos edifisio. 
Fundashon pa Maneho di Adikshon  

Oosterbeekstraat 11, Sherasil / T: 461-5977 òf 670-5544  
W: www.fma-curacao.com / E: info@fma-curacao.com  

Pa mas informashon tokante droga  
i adikshon, bo por bishitá nos wèpsait. 

 

 

 

 

 

 

 

 

Kiko ta ecstasy?  
 
Ecstasy  (XTC) ta un píldora òf puiru manera kristal ku ta kontené e droga 
3,4-methylenedioxy-methamphetamine (MDMA). MDMA ta nòmber kímiko 
pa e supstansia aktivo di ecstasy i e ta pertenesé na e grupo di droga: anfe-
tamina, ku ta un droga stimulante. E ta subi e aktividat kímiko den e seleber. 
Nan ta yama MDMA; “M” òf Molly anto ecstasy: XTC òf X. 
Píldoranan di ecstasy tin diferente koló i hopi biaha nan tin un logo òf un 
pintura riba dje. Hopi biaha ecstasy ta wòrdu usá na fiesta, p’esei e ta konosí 
komo un partydrug. 
 
Kon ecstasy ta wòrdu usá?  
E píldora, puiru di MDMA i kristal ta wòrdu usá di forma oral, ku mayoria 
biaha un slòk di bibida su tras. Tin hende ku ta lemb’é. Ecstasy ta pasa den 
bo stoma i via di bo tripa e ta drenta den bo sanger. Ora e yega na bo sele-
ber, bo ta sinti ku bo ta bou di influensha. Bo ta sinti su efekto entre mei ora 
i un ora. Ora bo usa e puiru e efekto ta yega mas lihé. Despues di 4 ora su 
efekto ta baha i e ora ei bo ta sinti bo down. E persona ta sinti’é kansá,  
deprimí i sin ánimo.  

Ecstacy



Kiko ta e efektonan mental di ecstasy?  
MDMA (ecstasy) ta stimulá e produkshon di sierto supstansia den bo seleber. 
Dor di esaki bo ta sinti kambio den e estado di konsiensia i tambe bo ta sinti 
un efekto eufóriko. Dor ecstasy bo ta haña hopi energia i un sintimentu di 
felisidat. Ademas e ta kousa un efekto ku bo ta haña mas nesesidat di tin 
kontakto ku otro hende. Bou di efekto di ecstasy bo ta eksperimentá un sinti-
mentu di ta enamorá.  Muzik ta zona mas dushi i ademas dor ku bo tin hopi 
energia, bo por keda baila pa oranan largu, manera ku den un trans bo ta. 
  
Konsekuensia dor di uso di ecstasy 
E dianan despues di uso, bo por haña sakamentu durante 2 dia. I dor ku hopi 
biaha ecstasy ta wòrdu usá den wikènt, e dia ku mas bo ta sinti malu ta riba 
djamars. E dia aki bo ta haña ademas síntomanan di depreshon. 
 
Riesgonan fîsiko dor di uso di ecstasy  
E supstansia MDMA ta afektá e regulashon di temperatura den bo kurpa. 
Dor di ecstasy e temperatura di bo kurpa ta subi i bo ta kuminsá soda.  
Si banda di esei ta hasi kalor i bo ta bebe tiki awa, bo temperatura di kurpa 
ta subi dimás, bo ta pèrdè muchu vògt i bo kurpa ta seka. Tin hende ku dor 
di esaki no ta orina sufisiente. Tin otro hende ku dor ku nan ta haña hopi set, 
nan ta bebe demasiado awa. E awa dimás ta intoksiká bo.  
 
Ora bo usa ecstasy den un kantidat muchu haltu, bo ta haña doló di kabes 
hopi fuerte i bo ta maria. Tambe  bo ta haña gana di saka, batimentu di kura-
son, preshon di sanger abou, keintura haltu i problemanan di koordinashon 
di moveshon. Tin hende ta haña un sintimentu ku e mundu no ta real. Tin 
kasonan ku uso di ecstasy a terminá na morto. 
 
Riesgonan sikológiko dor di uso di ecstasy  
Dor ku ecstasy ta un píldora, bo no sa sigur kiko presis bo ta guli. Si den  
píldora tin otro supstansianan straño, esakinan por kousa diferente efekto  
negativo. Tin biaha ta trata di supstansianan manera speed, kafeina òf  
supstansianan ku ta deprimí bo sistema nervioso. 
  
 
 
 

Tur esakinan por kousa problemanan di memoria, problema pa konsentrá, 
depreshon i tambe e persona por hañ’é ku un bista trubel. Dor ku bo 
preshon di sanger ta subi, bo tin riesgo di haña un ataka selebral. Tin hende 
ku ta sinti nan mes un tiki malu, pero otro hende ta sinti nan mes iritá, ku 
doló di kabes, mariá, kansá i ku problema ku drumimentu.  
 
Efektonan riba tèrmino largu 
Hopi usadó di ecstasy ta bira depresivo segun tempu pasa. Nan ta haña un 
sintimentu di bashí, nan no ta mira e nifikashon di bida, nan ta sinti miedu i 
tambe nan por haña reakshonnan di pániko.  
Hopi tin pensamentunan di paranoia i problema pa drumi. Ecstasy por daña 
e nir i e igra. Usadónan di ecstasy ta haña grip i haña infekshon mas lihé. 
 
Ecstasy i bo seleber 
Ecstasy ta afektá e balansa di manera negativo di e sierto supstansianan den 
bo seleber. Un persona ku ta usa ecstasy un biaha pa luna òf mas frekuente, 
lo ripará ku e kick di ecstasy kada biaha ta bira ménos. Usa mas kantidat di 
ecstasy no lo yuda pa e efekto positivo oumentá.  
 
Adikshon/Dependensia mental 
Ecstasy por okashoná dependensia mental. Esaki ta sosodé na momento ku 
un persona no ta haña leuk mas pa sali sin usa ecstasy. E gana di usa ta asosiá 
ku e gana di sali, baila i tin kontakto ku otro hende. E gana aki por dura algun 
luna despues ku e persona a stòp di usa ecstasy. Un trigger por lanta e gana 
di usa ecstasy di nobo. Un trigger ta  un lugá, un ambiente, un situashon òf 
un hende ku ta aktivá e gana di usa. 


